
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2022 ԹՎԱԿԱՆԻ ՀՈՒՆՎԱՐԻ 13-Ի N 64-Լ ՈՐՈՇՄԱՆ ՄԵՋ  ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ
	1. ՀՀ առողջապահության նախարարություն
	13.02.2024
N ԱԱ/03,1/4025-2024

	Ի պատասխան 2024 թվականի փետրվարի 6-ի Ձեր թիվ ՆՄ/ԱԳ-2-4/3931-2024 գրության հայտնում եմ, որ Հայաստանի Հանրապետության կառավարության «Հայաստանի Հանրապետության կառավարության 2022 թվականի հունվարի 13-ի N 64-Լ որոշման մեջ փոփոխություն և լրացումներ կատարելու մասին» որոշման նախագծի վերաբերյալ Առողջապահության նախարարությունը առաջարկներ և դիտողություններ չունի:
	Ընդունվել է ի գիտություն։


	2.  ՀՀ արդարադատության նախարարություն
	13.02.2024
N 01/27.1/5491-2024

	Ի պատասխան Ձեր՝ 2024 թվականի փետրվարի 6-ի ՆՄ/ԱԳ-2-4/3931-2024 գրության՝ կից ներկայացնում ենք «Հայաստանի Հանրապետության կառավարության 2022 թվականի  հունվարի 13-ի N 64-Լ որոշման մեջ փոփոխություն և լրացումներ կատարելու  մասին» ՀՀ կառավարության որոշման նախագծի վերաբերյալ ՀՀ արդարադատության նախարարության կարծիքը։
	

	Նախագծի 1-ին կետի 1-ին ենթակետի համաձայն. «N 1 հավելվածի 1-ին կետում «մահացած ճանաչված զինծառայողների» բառերը փոխարինել «մահացած ճանաչված յուրաքանչյուր զինծառայողի» բառերով.»:
	«Նորմատիվ իրավական ակտերի մասին» օրենքի 12-րդ հոդվածի 1-ին մասի համաձայն. «Նորմատիվ իրավական ակտը ունենում է վերնագիր, որը համապատասխանում է նորմատիվ իրավական ակտի բովանդակությանը:»:
	Այդ առումով գտնում ենք, որ հիշյալ փոփոխությունն անհրաժեշտ է նախատեսել նաև ՀՀ կառավարության 2022 թվականի  հունվարի 13-ի N 64-Լ որոշման վերնագրում, 1-ին կետում և 1-ին հավելվածի վերնագրում:
	Ընդունվել է:
Հայաստանի Հանրապետության կառավարության 2022 թվականի  հունվարի 13-ի N 64-Լ որոշման վերնագիրը, 1-ին կետը և որոշման N 1 և N 2 հավելվածների վերնագրերը խմբագրվել են:

	3. ՀՀ ֆինանսների նախարարություն
	21.02.2024
N 01/34-2/3377-2024

	Ուսումնասիրելով Ձեր 06․02.2024թ. N ՆՄ/ԱԳ-2-4/3931-2024 գրությամբ ներկայացված՝ «Հայաստանի Հանրապետության կառավարության 2022 թվականի հունվարի 13-ի N 64-Լ որոշման մեջ փոփոխություն և լրացումներ կատարելու մասին» ՀՀ կառավարության որոշման նախագիծը (այսուհետ՝ Նախագիծ)՝ հայտնում ենք հետևյալը.
Նախագծով առաջարկվում է 13.01.2022թ.-ի ՀՀ կառավարության N 64-Լ որոշմամբ հաստատված միջոցառման շրջանակներում շահառու ծնողներին դոնորական ձվաբջջի ձեռքբերման (ոչ ավելի, քան 600.0 հազար դրամ) և փոխնակ մոր ծառայություններից օգտվելու ծախսերի (ոչ ավելի, քան 5.5 մլն դրամ) համար փոխհատուցում տրամադրել յուրաքանչյուր զոհված զինծառայողի դեպքում, եթե նույն շահառու ծնողների՝ մեկից ավելի զավակներն են զոհվել (ըստ Նախագծի հիմնավորման՝ 01.02.2024թ. դրությամբ բանավոր դիմել է 2 ընտանիք):
Միաժամանակ առաջարկվում է հստակեցնել դոնորական ձվաբջջի ձեռքբերման և փոխնակ մոր ծառայությունից օգտվելու ծախսերի փոխհատուցում ստանալու նպատակով շահառու ծնողների կողմից ներկայացվող դիմումում ներառվող տվյալները և կից փաստաթղթերից՝ անձը հաստատող փաստաթղթի տեսակները, շահառուների ցանկում ներառելով նաև Լեռնային Ղարաբաղից բռնի տեղահանված՝ ժամանակավոր պաշտպանություն ստացած (ՀՀ կառավարության 26.10.2023թ.-ի N 1864-Ն որոշմամբ սահմանված փախստական ճանաչված) անձանց:
Հարկ է նշել, որ Նախագծի հիմնավորմամբ ներկայացված չեն Լեռնային Ղարաբաղից բռնի տեղահանված՝ ժամանակավոր պաշտպանություն ստացած և ռազմական գործողությունների արդյունքում անհայտ բացակայող կամ մահացած ճանաչված զինծառայողների ծնողների, որպես հնարավոր շահառու, ամբողջական թվի գնահատականը, դրանց հաշվարկի համար հիմք հանդիսացող ելակետային տվյալները, բացահայտված և գնահատված չեն նաև շահառուների հնարավոր աճի ռիսկերը:
Հետևաբար, անհրաժեշտ տեղեկատվության բացակայությունը հիմք է տալիս մեզ ենթադրելու, որ Նախագծով առաջարկվող խնդիրը բավականաչափ ուսումնասիրված և ախտորոշված չէ՝ շահառու խմբերի և վերջիններիս կարիքների գնահատման տեսանկյունից:
Ամփոփելով վերոգրյալը և կարևորելով շահառու խմբերի առավել զգայունություն պարունակող խնդիրները, առաջարկում ենք Նախագծում առայժմ առանձնացնել միայն նույն շահառու ծնողների մեկից ավելի զոհված զավակների դեպքում տրամադրվող աջակցության հնարավորությունը՝ եթե պոտենցիալ շահառուների թիվը հայտնի է, և դրա հետ կապված ֆիսկալ ռիսկերը գնահատված են, իսկ մնացած այլ դրույթներին անդրադառնալ հետագայում՝ համապատասխան տեղեկություններ և պարզաբանումներ ներկայացնելուց հետո, 2025թ-ի բյուջետային գործընթացում քննարկելու համատեքստում:
	Չի ընդունվել:
Կառավարության 2022 թվականի հունվարի 13-ի N 64-Լ որոշմամբ սահմանված միջոցառման փոխհատուց-ման գումարները վճարվում են Առողջապահության նախարարությունից ստացված տվյալների հիման վրա (տե՛ս որոշման N 2 հավելվածի 2-րդ կետը)։

